Bosna i Hercegovina     
                            Босна и Херцеговина
	[image: image1.wmf] 




Sud Bosne i Hercegovine

Суд Босне и Хецеговине

Broj: S1 3 Iž 049766 24 Iž                                                                              Sarajevo, 31.10.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Mirsade Džindo kao predsjednika vijeća, Zvjezdane Antonović i Redžiba Begića kao članova vijeća, odlučujući o žalbi političke stranke HDZ BIH-Hrvatska demokratska zajednica BIH, sa sjedištem u Mostaru, ul. Kneza Domagoja bb, koju zastupa predsjednik stranke Dr. Dragan Čović, izjavljenoj protiv odluke Centralne izborne komisije Bosne i Hercegovine broj: 05-01-07-5-2576/24 od 27.10.2024.godine o odbijanju zahtjeva za ponovno brojanje glasačkih listića, u nejavnoj sjednici, održanoj dana, 31.10.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu odbijeni su zahtjevi političke stranke HDZ BIH-Hrvatska demokratska zajednica BIH za ponovno brojanje glasačkih listića na biračkim mjestima 075A009 i 075A028 u osnovnoj izbornoj jedinici Žepče za nivo Načelnik općine i Općinsko vijeće, kao neosnovani.
Podnosilac žalbe podnosi žalbu zbog pogrešno utvrđenog činjeničnog stanja i pogrešne primjene materijalnog propisa. Navodi da su CIK-u BiH podnesena dva odvojena prigovora za biračka mjesta 075A009 i 075A028 i da se o prigovorima trebalo odvojeno rješavati. Ističe da je u zahtjevima za ponovno brojanje navedeno kako je predsjednik odbora Elmin Hodžić na biračkom mjestu 075A009 i predsjednik za biračko mjesto 075A028 Muhamed Sinanović omogućio većem broju lica kojim je potrebna pomoć drugog lica da glasaju uz pomoć drugog lica bez dokazivanja potrebne pomoći sa rješenjem o invalidnosti ili nalazom ovlaštene ustanove. Nadalje da je svim licima odobrio pravo da glasaju bez medicinske dokumentacije, navodeći da su u PDL obrascima očigledno nesposobne za glasanje iako se ne radi o fizički hendikepiranim licima, nego o licima koje su slabovidne i za koje je trebao uvid u rješenje o utvrđenoj invalidnosti, te da se radi o brojci oko 20 lica koje su glasale uz pomoć drugog lica. Navodi da posmatraču ispred HDZ BiH nije dozvoljeno da navedenu primjedbu stavi u zapisnik o radu biračkog odbora. Zahtjev je neosnovano odbijen jer je na biračkom mjestu 075A009 broj nevažećih glasačkih listića veći u odnosu na ostala biračka mjesta u Opštini Žepče, kao i da bi navedene povrede uticale na izborne rezultate na način da bi općinski načelnik koji je kandidat HDZ BiH dodatno povećao svoju prednost u ukupnom broju glasova ispred drugorangiranog kandidata SDA. Predlaže da se žalba uvaži, poništi osporavana odluka CIK BiH i naloži ponovno brojanje listića za ova dva biračka mjesta. 
Centralna izborna komisija BiH (u daljem tekstu CIK BiH) je u odgovoru na žalbu predložila da se ista odbije kao neosnovana.
Žalba nije osnovana.

Iz stanja spisa proizlazi da je politička stranka HDZ BIH-Hrvatska demokratska stranka BIH dana 26.10.2024. godine podnijela zahtjeve za ponovno brojanje glasačkih listića na biračkim mjestima 075A009 i 075A028 u osnovnoj izbornoj jedinici Žepče za nivo Načelnik općine i Općinsko vijeće, koje je CIK BiH Odlukom broj 05-1-07-5-2576/24 od 27.10.2024. godine odbila kao neosnovane.

Prema shvatanju apelacionog vijeća, pravilno je CIK BiH postupajući po zahtjevima HDZ BiH- Hrvatska demokratska zajednica BiH ocijenila da u predmetnim zahtjevima ne postoje opravdani razlozi za ponovno brojanje glasačkih listića, odnosno podnosilac zahtjeva nije priložio dokumentaciju kojom ukazuje na nepravilnosti zbog kojih bi se ponovno brojali glasački listići. Navodi iz zahtjeva su paušalni i proizvoljni i ne upućuje na konkretnu činjenicu za koju bi se izvršila provjera i cijenila njena osnovanost.
Neosnovano žalitelj ukazuje da kako su CIK BiH podnijeli dva odvojena prigovora za biračka mjesla 075.4009 i 075A028 da se o prigovorima trebalo odvojeno rješavati. Naime, Centralna izborna komsija BiH je navedene zahtjeve razmatrala i jednom odlukom o oba zahtjeva odlučila. Dakle, potpuno je irelevantna činjenica da je trebalo u konkretnom slučaju donijeti dvije odluke, s obzirom da je o zahtjevima podnosioca žalbe odlučeno, te čak i da su dvije odluke donesene, ishod bi isti, odnosno zahtjevi bi bili odbijeni.
Neosnovano je ukazivanje u žalbi na povrede koje su se desile na dan glasanja na biračkim mjestima 075A009 i 075A028 kada su predsjednici biračkih odbora Elmin Hodžić i Muhamed Sinanović omogućili većem broju lica kojim je potrebna pomoć drugog lica da glasaju uz pomoć drugog lica bez dokazivanja potrebne pomoći sa rješenjem o invalidnosti ili nalazom ovlaštene ustanove;.da su svim licima odobrili pravo da glasaju bez medicinske dokumentacije, navodeći da su u PDL obrascima očigledno nesposobne za glasanje iako se ne radi o fizički hendikepiranim licima, nego o licima koje su slabovidne i za koje je trebao uvid u rješenje o utvrđenoj invalidnosti, te da se radi o brojci oko 20 lica koje su glasale uz pomoć drugog lica" . Ovo iz razloga jer se radi o povredama na biračkim mjestima, za koje je podnosilca žalbe mogao uložiti prigovor nadležnoj izbornoj komisiji, a na odluku izborne komisije i žalbu Centralnoj izbronoj komisiji BiH. Iz podnesenog zahtjeva i žalbe nije vidljivo da je isto učinjeno. Isto tako navedene povrede se ne tiču samog procesa brojanja i nisu od uticaja na izborni rezultat.
Posebno se ističe da je odredbom člana 19. stav 4. Pravilnika o provođenju izbora u BiH propisano između ostalog da izuzetno predsjednik biračkog odbora može bez dokaza odobriti pomoć drugog lica biraču koji očigledno nije u mogućnosti izvršiti glasanje bez ove pomoći, a zbog svoje nesposobnosti.
Nadalje je neosnovana tvrdnja žalitelja „da posmatraču ispred HDZ BiH nije dozvoljeno da navedenu primjedbu stavi u zapisnik o radu biračkog odbora" jer je posmatrač u navedenoj situaciji imao mogućnost da primjedbe u pismenoj formi dostavi Općinskoj izbornoj komisiji Žepče u skladu sa odredbom člana 5.7 stav 3. Izbornog zakona BiH, a što iz zahtjeva i navoda žalbe nije vidljivo da je učinio. 
U vezi navoda podnosioca žalbe „da je zahtjev neosnovano odbijen jer je na biračkom mjestu 075A009 broj nevažećih glasačkih listića veći u odnosu na ostala biračka mjesta u Opštini Zepče" ovo vijeće ističe da su isti paušalni i ničim dokazani. Naime, odredbom člana 5.30 stav 4. tačka 2. Izbornog zakona BiH propisano je da CIK BiH može razmatrati zahtjev za ponovno brojanje glasačkih listića, ako su pored ostalih, ispunjeni sljedeći uslovi: da su u zahtjevu tačno navedene činjenice koje opravdavaju ponovno brojanje, uključujući članove ovog zakona koji nisu poštovani ili su prekršeni. Stoga se u smislu citirane odredbe člana činjenica da je u konkretnom slučaju na biračkom mjestu 075A009 broj nevažećih glasačkih listića veći u odnosu na ostala biračka mjesta u Opštini Žepče, nikako se ne može uzeti kao opravdan razlog za ponovno brojanje, jer iz te činjenice ne prozilazi bilo koja povreda ili nepoštovanje odredbi Izbornog zakona BiH.
Također ni navodi podnosioca žalbe „da bi navedene povrede uticale na izborne rezultate na način da bi općinski načelnik koji je kandidat HDZ BiH dodatno povećao svoju prednost u ukupnom broju glasova ispred drugorangiranog kandidata SDA" nisu argument za ponovno brojanje, nego subjektivno mišljenje podnosioca žalbe.
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.

